
Dyddiad 
cyhoeddi: 

30 Medi 2013 

Ein cyf: 505A2013 

Bwrdd Iechyd Prifysgol Abertawe Bro Morgannwg:  
Absenoldeb oherwydd salwch a lles 

1. Mae rheoli absenoldeb oherwydd salwch wedi bod yn fater pwysig i’r sector 
cyhoeddus ers sawl blwyddyn.  Gall lefelau uchel o salwch gael effaith andwyol ar allu 
sefydliad i gyflawni ei amcanion, costio llawer o arian, cymryd llawer o amser i’w rheoli, 
ac, yn y pen draw, effeithio ar ansawdd y gwasanaeth neu'r gofal a roddir i gleifion.   

2. Cyhoeddwyd nifer o adroddiadau a chanllawiau ar reoli absenoldeb oherwydd salwch 
a lles staff dros y blynyddoedd diwethaf, gan gynnwys strategaeth Llywodraeth Cymru, 
’Y Cynllun Gwaith’, yn 2006; ac Adolygiad Boorman yn 2009. Yn 2009, pennwyd 
targedau gwella sefydliadol yn lle’r targed salwch o 4.2 y cant ar gyfer GIG Cymru.   Ar 
hyn o bryd, 5.08 y cant yw targed y Bwrdd Iechyd, ond mae cyflawni’r targed hwn wedi 
parhau i fod yn her. Yn 2012, cynhaliodd y Gwasanaeth Archwilio Mewnol adolygiad o 
systemau rheoli absenoldeb oherwydd salwch yn ardal Castell-nedd Port Talbot ac o 
fewn y Gyfarwyddiaeth Iechyd Meddwl a chanfu fethiant i fodloni gofynion y Polisi 
Absenoldeb Oherwydd Salwch yn gyson.  

3. Yn ystod haf 2013, cynhaliodd Swyddfa Archwilio Cymru adolygiad lefel uchel o 
absenoldeb oherwydd salwch a lles. Ystyriodd ein hadolygiad ddull y sefydliad o wella 
presenoldeb staff, drwy ei drefniadau i wella iechyd a phresenoldeb yn y gwaith, a 
rheoli lefelau absenoldeb oherwydd salwch ymhlith staff: 

4. Ceisiwyd ateb y cwestiwn canlynol: A yw Bwrdd Iechyd ABM yn cymryd camau 
effeithiol i wella presenoldeb staff? Er mwyn ateb y cwestiwn hwn, gwnaethom 
ystyried y canlynol: 
• lefel gyffredinol absenoldeb oherwydd salwch (y ’sefyllfa’ bresennol o ran 

salwch); 
• dull strategol y Bwrdd Iechyd o wella presenoldeb;   
• effeithiolrwydd trefniadau rheoli presenoldeb,  
• sut y caiff gwybodaeth ei defnyddio i fonitro a llywio gwelliant.  

5. Roedd ein hadolygiad yn cynnwys adolygu dogfennau a chyfweliadau â staff 
Adnoddau Dynol, iechyd galwedigaethol ac iechyd a lles, a rheolwyr gweithredol.  
Gwnaethom hefyd gynnal grwpiau ffocws staff gyda rheolwyr adrannau/wardiau o nifer 
o gyfarwyddiaethau, gan gynnwys:  
• Meddygaeth;  
• Theatrau;  

• Llawdriniaeth; 
• Trawma ac Orthopedeg (gan gynnwys Clinigau Toresgyrn);  
• Iechyd Meddwl;    
• Gwasanaethau Rhanbarthol.  

6. Gwnaethom hefyd gynnal dadansoddiad lefel uchel o ddata er mwyn nodi tueddiadau 
a lefel gymharol absenoldeb oherwydd salwch yn y Bwrdd Iechyd.  

Canfyddiadau allweddol 
7. Mae'r tabl isod yn crynhoi ein casgliadau cyffredinol. Nodir y canfyddiadau manwl yn y 

sleidiau sydd wedi'u hatodi i'r Nodyn Briffio hwn, ynghyd â'r argymhellion a wnaed i'r 
Bwrdd Iechyd.  

8. Trafodwyd y canfyddiadau gyda chyfarwyddiaeth y Gweithlu a Datblygu Sefydliadol ar 
18 Medi 2013. Fe'u cyflwynir i Bwyllgor y Gweithlu a Datblygu Sefydliadol ar 24 Medi 
2013 a'r Pwyllgor Archwilio ar 21 Tachwedd 2013. 

Casgliad cyffredinol: Mae’r Bwrdd Iechyd wedi atgyfnerthu ei ddull strategol o reoli presenoldeb ond 
erys lefelau absenoldeb oherwydd salwch yn gymharol uchel ac mae angen gwneud rhagor o 
welliannau er mwyn gostwng cyfraddau absenoldeb, sicrhau mwy o ffocws ar bresenoldeb a lles, a 
gwella hyder gweithredol mewn data.  

Y gyfradd salwch gyfredol: Erys lefelau salwch yn gymharol uchel, ac maent wedi cynyddu'n 
gyflymach na'r gyfradd gyfartalog yng Nghymru dros y ddwy flynedd ddiwethaf. Ymddengys fod y 
’bwlch’ yn cynyddu.  

Y dull strategol: Mae’r Bwrdd Iechyd yn cymryd absenoldeb a lles o ddifrif ac mae wedi atgyfnerthu 
ei ddull strategol yn unol ag arfer da; ond mae angen gweithredu polisi mewn modd mwy cyson er 
mwyn mynd i’r afael â lefelau salwch cyfredol. 

Y dull gweithredu lefel gwasanaeth: Mae rheolwyr gwasanaeth o'r farn eu bod yn cael eu cefnogi 
gan staff Adnoddau Dynol i reoli absenoldebau ond mae problemau o ran ymyriadau iechyd 
galwedigaethol a dulliau anghyson o roi polisïau ar waith ymhlith rheolwyr yn arwain at ffocws ar 
salwch yn hytrach na lles. 

Monitro a chyflwyno adroddiadau: Mae strwythurau da ar waith ar gyfer monitro absenoldeb ond 
mae angen gwella hyder gweithredol mewn data salwch ac ystyried cyflwyno mwy o adroddiadau ar 
iechyd, lles a phresenoldeb. 

9. Gallwch gael rhagor o wybodaeth gan  Carol Moseley, Arweinydd Archwilio 
Perfformiad (Ffôn: 029 2032 0500/carol.moseley@wao.gov.uk). 

